
01-10-2026 UKA 2026/239 
 

 

UKA 2026/239 

IAIUN – Suliap normua: 2024 - 24465  

 

1 

 

Namminersorlutik Oqartussaniit Umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaa pillugu peqqussutip akuerineqarnissaa pillugu  Inatsisartut 

aalajangiiffigisassaattut siunnersuut  

 

Saqqummiussineq 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Siullermeerneqarnera 

 

Naalakkersuisut sinnerlugit matumuuna Namminersorlutik Oqartussaniit umiartorneq pillugu 

inatsisip allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaa pillugu peqqussutip akuerineqarnissaa pillugu  Inatsisartut 

aalajangiiffigisassaattut siunnersuut saqqummiuppara. 

 

Siunnersuuteqarnermi angallatinik 20 bruttotonsit sinnerlugit angissusilinnik piginnittut 

angallatikunut sillimmasiissussaatitaanerup atuutsinneqalernissaa siunertarineqarpoq. 

Siunnersuut akuerineqassappat, inuussutissarsiutigalugu angallatinik piginnittut 

sunngiffimmilu angalasartut angallataatiminnut sillimmasiinissamut pisussaaffilerneqassapput, 

taamaalillunilu angallatikumik peersinissamut akissaqartoqartuaannarniassammat.  

 

Umiartorneq pillugu inatsimmi kapitali 8-p atuutsinneqalerneratigut, angallatikunik 

piiaanissamut akissaqartuaannalernissaq neriuutigisorujussuuara. Nunatsinni umiarsualiviit 

amerlasuut ulikkaareerput, aammalu angallatikunut qimaannakkanut inissaqartitsinngillat. 

Tamatuma saniatigut angallatikut angallattut allat isumannaassusiinut ulorianartorsiortitsipput 

– aammalu angallatikut avatangiisinut ajoqusiisarput. Taamaattumik angallatikunik piiaanermi 

aningaasartuutinut kikkut akiliisussaanersut nalornissutigineqaleraangata taamaalillunilu, 

angallatikunik piaanissamut suliat sivitsortooraangata, tamatigut ajornartorsiortitsisarpoq. 

Angallatinik piginnittut angallatikunik piiaanissamut sillimmasiinissamut 

pisussaaffilerneqarpata, nalornisarneq tamanna peerneqartussaavoq. 

 

Angallatikuni piiaanerit amerlanersaanni aningaasartuutit piginnittunit akilerneqartarput. 

Kisiannili ukiut tamaasa angallatikunik piiaanermut sulianik, aningaasartuutinik 

Naalakkersuisunut nuussiffiusartunik takkuttoqartarpoq. Taamaattumik Namminersorlutik 

Oqartussat ukiut tamaasa aningaasartuutinut millioner koruunit arlerlugit amerlassuseqartunut 

akiliisarput. Taamaattumik angallatinik piginnittut aningaasartuutit akileraartartunut 

tutsiinnarnagit namminneerlutik angallatikumik peerneqarnissaannut aningaasartuutinut 

akisussaaffimmik tigusisarnissaat naapertuuppoq. 

Peqqussutip atuutilernerani unammilligassat taamaattut annikillisussaapput, umiartorneq 

pillugu inatsimmi aalajangersakkani angallatinik piginnittut angallatikunik piiaanissamut 

sillimmassiissuteqarnissamut pisussaaffilerneqarmata. Tamanna pissutigalugu umiartorneq 

pillugu inatsimmi kapitali 8 a-p Namminersorlutik Oqartussat umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaa pillugu peqqussummut akuersinerisigut atuutsinneqalernissaa 

iluaqutaasinnaavoq. 

 

Taamatut oqaaseqarlunga Naalakkersuisut sinnerlugit immikkoortoq Inatsisartuni 

kajumittumik suliassanngorlugu tunniuppara. 


